
პირველი ფრთოსანი ქალის თამაში ცეცხლთან

***
პაციენტს აღენიშნება: ძვლოვანი სისტემის დარღვევა; ზურგზე წელის არიდან ქვედა ტრაპეციულ კუნთამდე სივრცეს უფარავს წამონაზარდი ბუმბულებით,   “მერცხლისებრ ფრთებად” წოდებული თავად პაციენტის მიერ.
პაციენტის ჩივილები მოიცავს: წელის ტკივილს; თავბრუსხვევებს; მენსტრუალური ციკლის შეწყვეტას; აკვიატებულ აზრებს განვტოლასა და ცეცხლის ჩაქრობაზე და მუზის უჩვეულო მოზღვავებას.
  წინასწარი დიაგნოზი: დაუდგენელია.
  ექიმები აღნიშნავენ, რომ მსგავს შემთხვევასთან შეხება თავიანთი მრავალწლიანი გამოცდილების მანძილზე არასოდეს ჰქონიათ.
***
- ქრისტინა ისევ საავადმყოფოში წევს?
- ვერაფერს შველიან და გამოწერას უპირებენ.
-აი, სულ ვიცოდი, რომ მაგ გოგოს რაღაც ეგეთი ბედი ეწეოდა,რა! რას დაწანწალებდა ამხელა ქალი ტყე-ტყე! მართლა ცხოველი ეგა! წეროს ახლა ლექსები!
- საკაცეზე ვერც დაუწვენიათ გულაღმა, იმხელა იყო წამონაზარდი.
- და დიდმა ბატონმა რაო? როგორც იქნა, გააძევებს სამუდამოდ აქედან?
- ან უარესი, დაწვავს! სქელტანიან წიგნში უპირველეს ცოდვათა სიაშია ფრთოსნება!
ქალაქში მითქმა-მოთქმა ატეხილიყო.
***
აღმოჩენილია ახალგაზრდა ფრთოსანი პოეტი ქალის უახლეს ჩანაწერთა რამდენიმე გვერდი:
“ნაცრისფერ ქალაქში, შეუვალ მიწებზე,
ფრენაზე ფიქრებიც რომ სატურფალია,
შორიდან მოჩანს, სასახლის არდაბაგებში
უღიმღამოთა ბატონს ღია დარჩენია გალია
იმ ურჩი ფრინველის, იისფრთა შევარქვით,
სწადია, გაფრინდეს, განვტოლა უნდა.
მაგრამ როგორ მისცეს თავს ამის უფლება?
ეს ხომ აქამდეც უამრავს სურდა.”
***
განაცრისფრებულიყო ფერფლად ქცეული ქალაქი. დაზარალებულთა სტატისტიკა მცირეა თუ დიდი, ამას არსებითი მნიშვნელობა არ აქვს. ერთი მოქალაქის გმინვა და მისგან მხოლოდღა შერჩენილი ფერფლიც საკმარისად ანაცრისფრებს ქალაქს.  ერთხელ დამწვარს თუ მრავალჯერ, თუნდ წამიერად გავარვარებულს, გელანდება ყველგან ცეცხლის ალები. ნაპერწკალები სულ არ გინდა გმოსავდნენ სიმხურვალით, მაგრამ მაინც გპოულობენ ცეცხლთან ათამაშებულს. უფრო ნათლად ჩანხარ ცეცხლის ალში, უფრო გამძლედ და მძვინვარედ. მიტოვებულ ცეცხლებს ძალუძთ განადგურება ყველაზე უკეთ, უჩუმრად და მოულოდნელად. თანამოქალაქე ცეცხლმსროლელებმა თანამოქალაქე ცეცხლმოკიდებულთ არცერთი წამი არ დაუტოვეს სამგლოვიაროდ. აქეთ ამადლიდნენ, რომ ცეცხლი კარგი იყო - თბილი და ნათელი - მხოლოდ სწორ თამაშს ითხოვდა, ფრთხილსა და დაკვირვებულს, თორემ გექცეოდა მშვიდი გახურება საზარელ ზმანებად.
***
- აქედან გაღწევას გპირდებით! დაე თქვენს თვალებს აღარასოდეს ენახოთ ბობოქარი ხანძრები!   - პირობას იძლეოდა საავადმყოფოდან ახლად გამოწერილი პოეტი. - ნაწილს შეგისვამთ ფრთებზე, ნაწილსაც ხელებს ჩაგკიდებთ და ჩვენ დავაღწევთ ომს თავს! - არ ეშვებოდა თავისას მერცხლისმაგვარი ფრთების სიმძიმისგან ყურძნის მტევნივით მოკუნტული ქრისტინა. ფრთებიც კი მელნისფრად შეღებვოდა წერის პროცესში, მოიისფროდ,  საავადმყოფოდან წერილებს გზავნიდა:
“გამარჯვების ჟინი სულ სხვაა, როცა თავად ხარ საკუთარ თავის უფალი,
თავისუფალი ისაა, ვისაც ძალუძს უბრუნლივ გაფრინდეს,
თუნდ არც ჰქონდეს ფრთები და ვერც ფრენა ისწავლოს, თავის ძირს დანარცხებას არვის აცდიდეს.
ზოგჯერ წარმოსახვაა დარდიანთა წამალი,
ბატონმა მდუმარედ და მშვიდად იძინა,
უცქერდა იისფრთას თვალი მრავალი,
ზოგი უსიტყვოდ, ზოგმაც გაიცინა.”
***
და დადგა დღე განსჯისა.
- გახსენით ცეცხლი! - ბრძანა დიდმა ბატონმა.
- შეჩერდით, დამინდეთ! მე ხომ არ ვიცი რად მერგო ფრთოსნება! მხოლოდ ის ვიცი, რომ ეს არის გადარჩენის ნიშანი! გადარჩენის შანსი! - გაჰკიოდა ფრთოსანი ქალი და მისკენ მიმავალ ცეცხლის ალებს ეცეკვებოდა. 
ნაცარტუტად უქციეს ფრთები. უსმენდნენ მოქალაქენი გაგების გარეშე, თვალს ადევნებდნენ ქალის წვას კოცონზე, ზოგი უსიტყვოდ, ზოგმაც გაიცინა. ქრისტინაში გარშემო მყოფი ცეცხლებივით ჩაუქრობლად ჩქეფდა სიცოცხლე, ჯერ ისევ. სცვიოდა ქალს ბუმბულები და თითოეულის დაცემის შემდგომ ნაცრისფერ მიწაზე ფერადი მცენარე ყვაოდა.  განსჯის ადგილი მშვენიერ ბაღად ქცეულიყო.
იქვე მყოფი ახალგაზრდა გოგონა ხმაურსა და სიცხეს გასცლოდა, ნანგრევებს ქვეშ მიმალულიყო და ქრისტინას უკანასკნელ წერილებს კითხულობდა:
“ასე და ამგვარად, ბევრი იფრინა,
იისფრთამ მდელონი გადაიფრინა
და როცა გასცდა ჰორიზონტს,
ქალაქმა მისი გალობა ისმინა.”
წელში ვერაფრით სწორდებოდა, ტკივილი არ აძლევდა საშუალებას, თავბრუ ესხმოდა. ზურგზე ბორცვაკების ამოზრდის სიმძიმეს გრძნობდა, უხიცინებდა რაღაც ნაზიც უკნიდან.
პელაგეა დარსაველიძე, 19 წლის


თბილისის სახელმწიფო უნივერსიტეტი, II კურსი

